Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Manu Ayerdi Olaizola jaunak egindako galderaren erantzuna, lantalde fiskalaren lan esparruan edukien eta epeen aldetik hartu diren konpromisoak mantentzeari buruzkoa, Foru Diputazioak emana. Galdera argitaratu zen 2014ko urtarrilaren 31ko 19. Nafarroako Parlamentuko Aldizkari Ofizialean.

Lehendakaria: Alberto Catalán Higueras

ERANTZUNA

Atxiki gabeko foru parlamentari Manu Ayerdi Olaizola jaunak idatziz erantzuteko galdera aurkeztu du Nafarroako Parlamentuan, jakiteko ea Nafarroako Ekonomia, Ogasun, Industria eta Enplegu Departamentuak eutsi egiten al dien lantalde fiskalaren lanen esparruan hartutako eduki- nahiz epe-konpromisoei, Nafarroako Zerga Ogasunean azkenaldian gertatutakoen ostean (PES-00018). Hau erantzun dio Nafarroako Gobernuko Ekonomia, Ogasun, Industria eta Enpleguko kontseilariak:

Departamentuak eutsi egiten die Nafarroako Zerga Ogasunak bere gain hartuak dituen konpromisoei, burutu gabeko gaiak aurkeztu eta azaltzeko, eta gogotik ariko da elkarlanean Nafarroako Parlamentuak eskatzen dion guztian. Bereziki:

1. Martxoaren amaiera aldera amaitzekoa da ezkutuko ekonomiari buruz Ignacio Mauleón jaunari eta Jordi Sardá jaunari eskatutako azterlana. Nafarroako Zerga Ogasunak azterlan hori eskuratzen duenean bilkura monografiko baterako deialdia eskatuko da, egileek beren lanaren emaitza azal dezaten. Bilkura hori, ziur aski, apirilean edo maiatzean egin liteke.

2. Zerga Iruzurraren aurka Borrokatzeko Plana egiten ari da. Iruzur Fiskalaren aurkako Neurriei buruzko apirilaren 17ko 14/2013 Foru Legearen seigarren xedapen gehigarrian Nafarroako Gobernuari hiru hilabeteko epea ematen zaio hura aurkezteko, aurreko puntuan aipatutako azterlana aurkezten denetik hasita. Hala ere, Nafarroako Zerga Ogasunak ez du epe hori agortuko eta lehenbailehen aurkeztuko dio plana lantalde fiskalari, alde batera utzirik balitekeela neurri gehigarriak ezartzea azterlan horren ondorioz.

3. Lantalde fiskalak erabaki zuen txostena eskatzea, PFEZaren zerga-oinarrian gaur egun aplika daitezkeen murrizketak kuota osoan aplikatzeko kenkari bihurtuko balira horrek zerga-bilketari nola eraginen liokeen aztertzeko, zenbait egoera desberdin kontuan harturik. Txosten hori bukatzen ari da, eta laster aurkeztuko dira emaitzak.

4. Lantalde fiskalaren esparruan Ogasuneko teknikariekiko bilera egiteko eskaera igorri da duela gutxi, zor geroratuekin eta betearazteko bidean dauden zorrekin zerikusia duten gaiak jorratzeko. Bilera horren eguna lantaldearekin adostuko da.

Laburbilduz, Nafarroako Zerga Ogasuna Nafarroako Parlamentuarekin lankidetzan aritu da eta hala jarraituko du lantalde fiskalaren bitartez, erakunde horren interesekoak diren gai guztietan.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko otsailaren 18an

Ekonomia, Ogasun, Industria eta Enpleguko kontseilaria: Lourdes Goicoechea Zubelzu

